
ARKABIAk leiho bat ireki du unibertsora, murgiltze-esperientzia bizi eta hurrengo eguzki-eklipsearen gakoak ezagutzeko         

• Fulldome 360º-ko proiekzio-sistema eta 4K bereizmena dituen planetarioan egingo dira saioak, uztailaren 13tik 19ra, eta zientzia eta emozioa elkartuko dira bertan, sentsazio inguratzailearen bidez    
• Murgiltze-esperientziak, gainera, 3CLIPSEren estreinaldia dakar, kosmosean zeharreko bidaia eta Nazioarteko Espazio Estaziotik egindako berregitea       

Vitoria-Gasteiz, 2026ko uztailak 2.- Hurrengo eguzki-eklipseak interes eta itxaropen olatua sortu du herritarrengan, eta ARKABIA ezin izan da hortik kanpo geratu. Vital Fundazioaren kulturgune berrian zientzia, emozioa eta murgiltze-teknologia uztartzen dituzten hogeita hamar saio inguru egingo dira uztailaren 13tik 19ra, publikoa fenomeno errepikaezin horren aurrean presta dadin: une batez, Arabako zerumugan, Ilargiak Eguzkia erabat ezkutatuko duela ikustea.

Jarduera hori jende guztiarentzako aproposa izango da, batez ere familientzat, eta euskaraz nahiz gaztelaniaz jarraitzeko aukera izango da, astelehenetik igandera, 11:00etatik 14:00etara (emanaldi bat ordurik behin), eta asteazkenean nahiz larunbatean 17:00etatik 20:00etara ere bai. Gonbidapenak doan lor daitezke www.fundacionvital.eus webgunean edo aurrez aurre ARKABIAn (Posta kalea 13-15), astelehenetik igandera, 11:00etatik 14:00etara eta 17:00etatik 20:00etara. Astearteetan itxita. 

Ekimena gaur goizean aurkeztu dute Vital Fundazioko zuzendari Arantxa Ibañez de Opacuak eta fisikari, astronomo eta Vital Fundazioko Cosmium programaren koordinatzaile Susana Malónek.  

Proposamen horren xarma nagusia Cosmium da, Fulldome 360º-ko proiekzio sistema eta 4K bereizmena dituen planetario mugikorra, sentsazio inguratzailea sortzeko diseinatua. Bertan, unibertsoaren eta izarren funtzionamendua azalduko da, kupula osoan ikusiko diren murgiltze-irudien bidez. Murgiltze-esperientzia horren barruan sartuko da, gainera, 3CLIPSEren estreinaldia, kosmosean barrenako bidaia eta Nazioarteko Espazio Estaziotik egindako birsortzea. Zientzia, teknologia eta ikusizko emozioaren uztartzea, planetarioaren kupula Unibertsorako leiho bihurtzeko gai den proiekzio sistema baten bidez. Proiektua dibulgazio zientifikoko ekimen baten parte da. Ekimen horretan,30 planetariok, museok eta zientzia zentrok baino gehiagok hartzen dute parte, horien artean Cosmiumek.

Ezohiko gertaera astronomikoa  
Hurrengo hamarkadetako gertaera astronomiko apartenetakoa azaltzeko pentsatuta dago esperientzia: 2026an, 2027an eta 2028an Iberiar Penintsulatik ikusgai izango den eguzki-eklipseen hirukoa. Lehenengoa 2026ko abuztuaren 12an izango da, eguzki-eklipse osoa gertatuko denean, duela mende bat baino gehiagotik ikusten ez zen ezaugarri horietako fenomenoa. Osotasun-tarteak mendebaldetik ekialdera zeharkatuko du Estatuaren iparraldea, iluntzean, eta, Gasteizen eta Arabako zati handi baten kasuan, fenomenoa modu pribilegiatuan ikusteko aukera izango da, minutu inguruko iraupena izango duen osotasunean.

Gertakari horretarako prestatzeko aukera emango dio publikoari aipatzen ari garen jarduerak, esperientzia bisual eta hezitzaile baten bidez. Esperientzia horrek azalpen astronomikoak, irudi inguratzaileak eta eklipseaz modu seguruan disfrutatzeko gomendio praktikoak uztartuko ditu. Saioetan, bertaratutakoek behaketa arduratsua egiteko behar diren neurri nagusiak ezagutuko dituzte: betaurreko homologatuak baino ez erabiltzea, fase guztietan begi babes egokia izatea, eklipse osoan izan ezik, zerumuga garbia duten kokapenak hautatzea,  joan-etorriak aldez aurretik planifikatzea eta hainbat faktore aintzat hartzea, hala nola hidratazioa, beroaren aurkako babesa eta ingurune naturala zaintzea.

“Eklipseaz harago, unibertsoan zeharreko bidaia ere eskainiko da, zerua eta haren objekturik liluragarrienetako batzuk zeharkatzeko, kupula osoan ikusiko diren murgiltze-irudien bidez. Une nabarmenetakoa Nazioarteko Espazio Estazioan (IS) era birtualean sartzea izango da. Bertatik, ikusleek, ISSko kupula ezagunetik, Lurra ikusteko aukera izango dute, espaziotik planetaren ikuspegi zirraragarrienetakoa den horretatik”, nabarmendu du Susana Malónek. 

“Ekimen honen bidez, Vital Fundazioak kultura zientifikoarekin, hezkuntzarekin eta naturaren dibulgazioarekin duen konpromisoa indartu du, eta, gainera, herritarrei aukera aparta eskainiko die zerura beste modu batean begiratzeko”, nabarmendu du Arantxa Ibañez de Opacuak. Hiru eklipseen etorrerak une historiko bihurtu ditu datozen urteak. “Fenomeno errepikaezina da; izan ere, Ilargiak erabat ezkutatuko du Eguzkia Arabako zeruertzean, eta herritarrak hura deskubritzera, ulertzera eta gozatzera gonbidatu nahi ditugu”. 

